
■ GRISCHUN

Da vischnancas e regiuns

– Fideris: La regenza approvescha la re-
visiun parziala da la constituziun com-
munala. 
– Claustra: Per la via da colliaziun Clau-
stra-Monbiel vegn augmentada la ladez-
za maximala da 2,30 a 2,55 meters.
– Pragg-Jenaz: Per la via da colliaziun
tranter Pragg-Jenaz, Furna e Hinterberg
vegn dauzà il pais maximal da 18 a 20
tonnas per transports e per chars annexs
destinads per rauba lunga.
– Valzeina: Per la via da colliaziun Über-
landquart-Valzeina vegn dauzà il pais
maximal dad 11 a 18 tonnas, mintgamai
per il temp dals 15 da matg fin ils 15
d’october. 
– Riom-Parsonz: La regenza ha approvà
- cun las resalvas usitadas – la planisa-
ziun d’utilisaziun relaschada da la visch-
nanca da Riom-Parsonz per engrondir ils
indrizs d’ennavar en il territori da skis
«Savognin» e per in parc d’uffants a Ti-
gignas.
– Sent: Per l’engrondiment da las vias
champestras Von, Loden e da la via Flüs
approvescha la regenza ina contribuziun
chantunala da maximalmain 189 210
francs. Ils rest dals custs da totalmain
530 000 francs surpiglia la confederazi-
un. 
– Sumvitg: La regenza approvescha il
plan general da furmaziun 1:1000 Ma-
rias, 1. etappa «etappas e realisaziun».
Cun in rinviament vegn approvà il plan
general d’avertura 1:1000 Marias, 1.
etappa «furmaziun nova». Il rinviament
concerna il cas, sch’igl avess da resultar
– cunter tuttas aspectativas – ina gron-
da quantitad da material che sto vegnir
deposità. Alura pudessan ins divergiar
temporarmain da la planisaziun avant
maun.
– Engiadina: Il 10avel maraton d’inline
da l’Engiadina dals 25 da zercladur 2005
maina puspè da Malögia a S-chanf. La
regenza ha approvà las rutas.
– Lai: Il di da Ferrari e Maserati dals 2 e
dals 3 da zercladur 2005 en la regiun da
Lai po avair lieu sin la via chantunala
tranter Valbella e Lai sin il traject par-
zial tranter la plazza da parcar da la pen-
diculara dal Rothorn, da la plazza da par-
car dal Güglia, da la Voa Dieschen e da
la pendiculara dal Rothorn. La regenza
ha approvà la ruta.

Contribuziuns
a differentas instituziuns

– Project «academia da las Alps Engia-
dina/San Murezzan»: Il chantun susteg-
na il project d’InnoTour «academia 
da las Alps Engiadina/San Murezzan»
cun ina contribuziun dad 80 000
francs. Il project custa totalmain
913 000 francs. Da quels surpiglian la
confederaziun 400 000 francs e la regi-
un da vacanzas da l’Engiadin’auta ed il
circul da l’Engiadin’auta mintgamai
80 000 francs. La basa da questa fat-
schenta è il conclus federal per promo-
ver l’innovaziun e la cooperaziun en il
turissem (InnoTour).
– Scola auta da tecnica ed economia
(SATE) da Cuira: La regenza approve-
scha il project preliminar per l’engron-
diment da la cafeteria/mensa da l’edifi-
zi da la SATE a la Ringstrasse/Pulver-
mühlestrasse. Ella fa quint cun custs to-
tals da 599 500 francs. Vi da quels pre-
sta il chantun ina contribuziun da ma-
ximalmain 299 750 francs u da 50 per-
tschient.
– Center da furmaziun Palottis a Schiers:
La regenza approvescha ina contribuzi-
un speziala da 6390 francs. I sa tracta
d’ina contribuziun extraordinaria a sco-
las da puras e d’economia da chasa tenor
l’art. 52 da la lescha chantunala davart la
furmaziun professiunala.
– Open airs: Ils open airs da Scharàns,
Valragn, Stussavgia, Val Lumnezia, Cha-
pella e Malans vegnan sustegnids cun ga-
ranzias da deficit d’ina summa totala da
maximalmain 24 000 francs.

Minoritads tranter 
integraziun ed autonomia

La Quotidiana ha discurrì cun il parsura da la Uniun federalistica da las minoritads etnicas da l’Europa Romedi Arquint

CUN ROMEDI ARQUINT 
HA DISCURRÌ MARTIN CABALZAR

■ Dapi set onns presidiescha il Ru-
mantsch Romedi Arquint l’Uniun fede-
ralistica da las minoritads etnicas da
l’Europa (FUEV). A la fin dal seminari
che ha gì lieu questa fin d’emna a Mu-
stér ha La Quotidiana discurrì cun Ro-
medi Arquint davart problems e strate-
gias da las minoritads etnicas en
l’Europa, davart sias experienzas per-
sunalas e davart la conclusiun che Ar-
quint trai ord quests scomis per la Ru-
mantschia.

Vus essas dapi set onns parsura da la
FUEV. Tge experienzas avais Vus fatg
a la testa da questa organisaziun in-
ternaziunala da las minoritads?

Romedi Arquint: Las experienzas èn
dal tuttafatg fascinantas. Sco parsura
hai jau gì l’occasiun da visitar pajais che
jau n’enconuschev betg. Las minoritads
linguisticas na sa chattan per ordinari
betg en ils centers, mabain en regiuns a
l’ur. Uschia sun jau vegnì en contact
cun la cultura e cun la vita da mintgadi
da pievels da differentas linguas e men-
talitads ch’èn confruntadas cun diffe-
rents problems. Quai che è sta ina ex-
perienza nova per mai e da scuvrir il
mund davos la «chadaina da fier». Per
nossa generaziun sa limitava l’Europa
numnadamain sin l’Europa dal vest.
Pér cun visitar quest pajas hai jau reali-
sà la povradad, il caos che regia en
quests pajais che èn a la tschertga da-
structuras democraticas.  A l’occasiun
da questas visetas han ins pudì sa gidar
cun quels pievels d’anflar vias e strate-
gias da s’integrar, dentant era da far va-
lair lur autonomia en il contact cun las
regenzas e cun las autoritads. La convi-
venza da plirs pievels en in stadi n’è
betg in privel per l’identitad naziunala,
mabain in enritgament. En ina empri-
ma fasa vevan tut quels stadis dal re-
schim communistic ina tenuta enorma-
main naziunalistica.

Vus essas l’emprim Rumantsch che
presidiescha la FUEV. Dapi cu fan ils
Rumantschs part da questa organisa-
ziun internaziunala?

Rumantschs eran
sortids per motiv 

da neutralitad

La Lia rumantscha è stada commembra
da la FUEV gia dapi sia fundaziun
l’onn 1948. L’onn 1954 ha allura gì
lieu a Zuoz in dals emprims congress.
A quest congress han era gì referì expo-
nents dal Tirol dal sid che cumbattevan
da quest temps suenter la guerra per lur
autonomia. Berna ha intervegnì lezza
giada tar la Lia rumantscha cun la re-
primanda che la commembranza da la
LR a questa organisaziun na sa cunfe-
tschia betg als principis da neutralitad
da la Svizra. En consequenza da questa
intervenziun uffiziala è la LR sortida da
la FUEV fin ils ans otgonta.

Tge sa in Rumantsch emprender da
las ulteriuras minoritads en Europa?

Sco Rumantsch hai jau emprendì en il
ravugl da la FUEV che ina minoritad
na dastga betg sa concentrar mo sin
l’agen umbli. Ils agens problems dals

Rumantschs n’èn betg singulars ed era
lur soluziuns n’èn betg las unicas solu-
ziuns pussaivlas. En contact cun autras
minoritads ins po avrir l’orizont e da-
venta sensibel per ils problems dals au-
ters. 

E tge pon las autras minoritads em-
prender da la Rumantschia?

Jau sun empa dischillus che betg mo la
Rumantschia sezza, mabain cunzunt
era la Svizra s’engascha bler memia pac
en la discussiun davart la concepziun
da stadi. Nus essan l’unic stadi cun ina
concepziun na naziunalistica, mabain
multinaziunala. Tut ils auters stadis da
l’Europa han in concepziun pli u mains
naziunalistica. Els na considereschan las
minoritads betg sco part integrala, ma-
bain plitost sco element che disturba ed
impedescha l’omogenitad d’in pievel e
d’ina cultura. Ozendi è dentant la vi-
siun d’in stadi multicultural e multina-
ziunal fitg attractiva per l’avegnir dals
stadis. Il stadi stuess risguardar scadin
citadin e mintga gruppa etnica sco
gruppa da la medema valur sco la
maioritad.

Tge conclusiun tirais Vus dal semina-
ri da questa fin d’emna a Mustér?

La preschientscha
dals Rumantschs

è stada magra

Ina pitschna dischillusiun è la magra
participaziun d’exponents da la Ru-
mantschia  e da persunas engaschadas
en il moviment rumantsch. Els han
munchentà la chaschun da vegnir en
discussiun e scumiar experienzas cun
represchentants da 10 autras minori-
tads linguisticas da l’Europa che han
problems paregliabels als Rumantschs.
Ils problems centrals sco perdita da la
dimensiun territoriala, da la substanza
linguistica, d’assimilaziun e standardi-
saziun da lungatg en vegnids preschen-
tads da sis differentas gruppas.  

En il center da las discussiuns a Mu-
stér è stada la dumonda da l’autono-
mia dals pievels minoritars.Quanta
autonomia drovan minoritads lin-
guisticas insumma?

Scadina minoritad linguistica sto defi-
nir sezza en tge grad ch’ella vul mante-
gnair e pretender autonomia. En il cass
concret na dessi betg esser pussaivel che
ina maioritad d’auter linguatg decida
davart la standartisaziun d’ina lingua
minoritara. La minoritad sto en quest
cass savair sviluppar sia atgna strategia.

Tge munta quel princip en la situa-
ziun concreta dal Grischun?

Per il Grischun munta quai ch’ i stuess
dar ina reflecziun politica da vart da la
Lia rumantscha per definir las domenas
linguisticas e culturalas autonomas da la
Rumantschia. I sa tratta era da discutar
e definir sin quals camps ins sto accep-
tar in cumpromiss, saja quai  sin il livel
da la scola ni en la relaziun tranter las
linguas. Plinavant stuess ins fixar lionta-
main ils chanals d’infurmaziun cuntinu-
anta e periodica cun exponents dil
chantun e da la confederaziun. In exem-
pel concret è l’instanza actuala da la LR
a la confederaziun. Il è tenor mes avis in

act nunprofessiunal sch’ins trametta ina
instanza cun pretensiuns giustifitgadas a
Berna e retschaiva sin quai ina risposta
che cuntegn angal trais frasas si da Ber-
na e la discussiun è a fin. Quai docu-
mentescha cler ch’i na dat nagina infur-
maziun vicendaivla regulara e perma-
nenta e nagin lobbing politic. Ils con-
tacts tranter LR, chantun e confedera-
ziun ston vegnir instituziunalisads e re-
glads per avair success.

Vus s’engaschais per ina autonomia
parziala per la LR en dumondas da
linguatg. Duvrass la Rumantschia in
parlament rumantsch?

La structura actuala da la LR è ina
structura dal 19avel tschientaner, ella è
organisada sco ina uniun da cunigls.
Nus Rumantschs na dastgain betg fur-
nir a las instanzas politicas l’argument
da munconza da legitimaziun. Perquai
stuain nus chattar chattar furmas e
structuras da la Rumantschia che per-
mettan da discuorer en num dals Ru-
mantschs. I è betg acceptabel sch’i dat
en dumondas decisivas sco il ru-
mantsch grischun decisiuns da 40:0
vuschs e varsaquantas abstenziuns.  Nus
avain udì ch’ils Saamis han in agen par-
lament, sias cumpetenzas èn dentant
facticamain betg bler pli grondas che
quellas da la radunonza da delegads da
la LR.

Ils politichers rumantschs èn enga-
schads en pliras partidas politicas.
Fiss ina partida politica rumantscha
pli efficienta?

Partida politica
u parlament 
rumantsch?

Per ils Rumantschs porti dapli dad esser
preschaints en pliras partidas politicas
etablidas e da far valair là ils interess da
linguatg e cultura rumantscha. I pre-
tendia dentant che la LR haja ina legiti-
maziun democratica, haja finamiras e
formuleschia cleras pretensiuns e na sa
cuntentia betg mo cun recaltgar simpa-
tia e bainvulientscha tar la maioritad.
Nus stain persvader chantun e confede-
raziun che nus essan partenaris sin il
medem livel. Ils Rumantschs ston insis-
ter pli energicamain  sin lur dretgs e far
valair lur pretensiuns schi sto esser schi-
zun cun ina demonstraziun.

Na fiss quai betg ina da las incum-
bensas principalas da la secziun ru-
mantscha en il cussegl grond?

La secziun rumantscha dal cussegl
grond è ina instituziun anc fitg giuvna.
Jau beneventel fetg che quella institu-
ziun exista ed ella pudess daveras sa svi-
luppar sco gruppa da consultaziun, den-
tant era da decisiun en dumondas che
concernan il rumantsch. Il problem è
che la secziun rumantscha è vegnida
confruntada sco emprim cun il problem
fitg dispitaivel dal rumantsch grischun.
En questa dumanda spinusa n’ha la
secziun rumantscha betg chattà in con-
sens. Per documentar sia credibilitad fis-
si impurtont che la secziun rumantscha
sa fatschentass ussa intensivamain cun
las pretensiuns da l’instanza da la LR
che è vegnida renviada da Berna.

U era cun la nova lescha da linguatgs
che la regenza ha mis en vista?

Là stuain nus anc mirar tge che ella
cuntegn. Era là èsi dentant da quintar
che la secziun rumantscha na chattia
forsa tuttina betg in consens. Impur-
tont fissi che la secziun rumantscha
vegness integrada gia en l’elaboraziun
da la lescha e pudess uschia dar a quel-
la a quella la direcziun vulida. Mo
uschia pon ins evitar – quai che è peni-
bel – che ils Rumantsch portian ora lur
opiniuns en il  plenum, frustrond
uschia la maioritad tudestga. I fuss
d’engrà sche la secziun rumantscha
funcziunass sco pre-parlament en du-
mondas che concernan il linguatg ru-
mantsch.

A la fin dal seminari a Mustér han ils
participants era sancziunà ina reso-
luziun. Tge valur e vigur han tals
manifests?

La resoluziun è in instrument impur-
tant per purtar avant e dar a lur preten-
siuns la preschenza e la dimensiun eu-
ropeica. Per auters èn ils puncts da la
resoluziun plitost puncts da partenza
per sviluppar atgnas strategias. Las mi-
noritads en il vest èn stads eri en las
structuras romanticas da societads e fan
ina parita intellectuala ed elitara. Gest
per tals che sa chattan en ina fasa da re-
structuraziun po la resoluziun dar novs
impuls e mussar vias pussaivlas per
cuntanscher dapli transparenza e dar
curaschì per las negoziaziuns cun las in-
stanzas politicas e las damondas centra-
las d’autogestiun e cundecisiun. La dis-
cussiun ha era augmentà la voluntad
dals singuls represchentants dad ir en
questa direcziun. 

